
Afturvendandi lestrartil­
takið Markleys Útbúgving 
verður tann 6. september í 
Norðurlandahúsinum. Til­
takið hevur til endamáls at 
upplýsa og vegleiða ung um 
nógvu útbúgvingarmøgu­
leikarnar í Føroyum, Dan­
mark og longri úti í heimi 
eftir miðnámsútbúgvingi­
na.

Holger Arnbjerg frá Al­
tjóða Skrivstovuni fegnast 
um, at stuðulsavtala aftur í 
ár er fingin í lag við Bank­
Nordik. 

– Fíggjarligi stuðulin 
ger tað m. a. møguligt at 
fáa fleiri fyrilestrahaldarar 
úr útlondum at luttaka á 
degnum. Harvið verður til­
takið nógv fjølbroyttari og 
enn meira spennandi fyri 
tey ungu, sum skulu taka 
avgerð um hægri lestur. 

Uttan stuðulin hevði eitt 
so áhugavert tiltak als ikki 
verið gjørligt, sigur Holger 
Arnbjerg, sum í ár skipar 
fyri tíggjunda tiltakinum 
av hesum slag.

Fyrireikararnir, sum eru 
Altjóða Skrivstovan, Megin­
felag Føroyskra Studenta, 
Lestrarvegleiðarafelagið og 
lesandi, vænta umleið 700 
luttakarar til tiltakið, sum 
verður skipað í tveir partar. 
Um dagin er skráin ætlað 
fráfaringarflokkunum á 
miðnámsskúlunum, og um 
kvøldið verður tiltakið opið 
fyri øllum áhugaðum.

Stuðulsavtalan millum 
Markleys Útbúgving og 
BankNordik skal vera við 
til at eggja føroyskum ung­
dómi at nema sær víðari út­
búgving.

– Ein útbúgving er ein 

íløga í framtíðina, bæði fyri 
tann einstaka og fyri sam­
felagið, sigur Tór Verland 
Johansen, Marknaðarleiðari 
í BankNordik.

– Við hesum tiltaki vilja 

vit stuðla teimum ungu, 
sum skulu velja útbúgving, 
soleiðis at stóra avgerðin 
verður tikin á einum væl 
upplýstum grundarlag. 
Harumframt eru vit til stað­

ar í størstu donsku lestrar­
býunum og kunnu sostatt 
fylgja teimum ungu, eisini 
tá leiðin gongur uttanlands 
í lestrarørindum.

Markleys Útbúgving 

hevur fleiri sera ymiskar og 
áhugaverdar fyrilestrar á 
skránni tann 6. september, 
og haraftrat fáa luttakarar 
høvi til at tosa við umboð 
fyri ymiskar føroyskar og 
útlendskar útbúgvingar­
stovnar. Vegleiðarar frá 
ymisku londunum vera eis­
ini til staðar í Norðurlanda­
húsinum og til ber at hitta 
núverandi og fyrrverandi 
lesandi á hægri útbúgving­
arstovnum í fleiri londum.

Luttakarar nýtast ikki 
tekna seg til tiltakið. Til ber 
at lesa meira um Markleys 
Útbúgving á www.setur.fo/
ask, har endaliga skráin eis­

ini verður kunngjørd tann 
31. august.1

Markleys útbúgving í næstu viku
útbúgving BankNordik høvuðsstuðul hjá Markleys Útbúgving

ONS Hóast Føroyar enn ikki 
av álvara hava fingið pláss á 
altjóða oljulandakortinum, 
so er norski áhugin fyri 
Føroyum stórur. At norski 
vinnulívsrisin Statoil er 
lokomotivið í royndunum 
at finna oljuna í Føroyum 
hóvar væl norðmonnum og 
ikki minst teimum á ovastu 
rók. Hetta kom eitt nú til 
sjóndar, tá Johan Dahl hitti 
norska oljumálaráðharran í 
Stavanger týsdagin.  

Tað var á móttøku hjá 
almenna norska oljufel­
agnum Petoro, í sambandi 

við altjóða oljumessuna í 
Stavanger, at Johan Dahl, 
oljumálaráðharri fekk høvi 
til at heilsa upp á norska 
starvsbróðurin, Ola Borten 
Moe.   Johan Dahl greiddi 
honum frá núverandi bor­
ingini á føroyska land­
grunninum, og norski olju­
málaráðharrin tyktist sera 
áhugaður at frætta, hvussu 
gongst hjá hesi størstu 
norsku fyritøkuni í Før­
oyum. Tað fekk hann at vita, 
nevniliga at alt gongur sum 
tað ska, og at tað gongur ikki 
so long tíð, áðrenn fyrstu 
útmeldingarnar um bor­
ingina koma út.   

– Tað er eitt gott útgangs­

tøði fyri einum víðari sam­
arbeiði millum Føroyar og 
Norra, um Statoil rakar við 
kolvetni í síni boring í Før­
oyum, sigur norski ráðharrin, 
sum ikki dylur fyri, at Statoil 
er ein góð fyritøka og ikki eitt 
vánaligt val, tá talan er um 
at fáa útlendsk oljufeløg til 
Føroya at gera íløgur. Statoil 
hevur víst seg at duga væl at 
finna olju og gass, og henda 
sannroyd kann vónandi 
koma   Føroyum til góða eis­
ini.  

Tað kom væl við hjá 
norska ráðharranum, tá Jo­
han Dahl beyð honum at 
vitja í Føroyum.  

– Eg kann bara fegnast um 

møguleikan at vitja grannar 
okkara úti í Norðuratlants­
havi, og tað vildi avgjørt ver­
ið eitt frálíkt høvi at vitja Før­
oyar, tá og um olja ella gass 
verður funnið.   Ola Borten 
Moe vónar, at føroysku 
ætlaninar í sambandi við 
oljuleiting, og alt tað hetta 
kann geva av arbeiði gerast 
til veruleika.   Uppá fyri­
spurning um eitt lítið land 
sum Føroyar megnar eina so 
stóra vinnu sum oljuvinnuna 
ivast Ola Borten Moe ikki. 
Tá norðmenn hava megnað 
hetta, so kunnu føroyingar 
tað eisini.   

- Góð ráð til føroyingar, 
um olja verður funnin?  

– Finnið nú hana fyrst – 
seljið ikki skinnið, fyrr enn 
bjørnin er skotin. 

 Gevandi dagar 
Johan Dahl, landsstýrismað­
ur sigur í eini viðmerking til 
oljan.fo, at hesir báðir fyrstu 
dagarnir á oljuráðstevnuni 
í Stavanger hava verið sera 
gagnligir og gevandi fyri 
seg. 

– Tað hevur verið ómeta­
liga áhugavert at hoyra um 
møguleikar og avbjóðingar í 
ikki bert olju- og gassvinnuni 
men í orkuhøpi sum heild. 
Tað er hugaligt at vita, at 
bæði norski stjórin í Statoil, 
Helge Lund, og norski olju­

málaráðharrin, Ola Borton 
Moe, fylgja væl við leitingini 
í Føroyum og hava álit á, at 
Statoil kann gera eitt fund, 
hóast váðin er stórur.”

Johan Dahl heldur tað 
hevur týdning, at føroyskar 
fyritøkur eisini vísa andlit á 
oljumessu í einum av heims­
ins oljuhøvuðsstaðum, Stav­
anger.  

– Vit hava sæð, at slík 
luttøka longu hevur skapt 
sambond og sáttmálar, og 
skuldi tað hent, at Statoil 
hesaferðina ger eitt olju- 
ella gassfund, so er greitt, 
at ein enn størri verð liggur 
fyri framman hjá føroyskari 
vinnu.

Norski oljuráðharrin: Vóni 
Statoil finnur føroysku oljuna

